
Sarajevo, 04.11.2024. godine

Sud Bosne i Hercegovine u Sarajevu, u apelacionom vijeću sastavljenom od sudija Zvjezdane Antonović, kao predsjednika vijeća,  Mirsade Džindo i dr Redžiba Begića, kao članova vijeća, odlučujući o žalbi političke stranke Savez nezavisnih socijaldemokrata-SNSD- Milorad Dodik, izjavljenoj protiv Odluke  Centralne izborne komisije Bosne i Hercegovine, broj: 05-1-07-5-2669/24 od 30.10.2024. godine, radi odbijanja prigovora, u nejavnoj sjednici, održanoj dana  04.11.2024 godine, donio je 
R J E Š E N J E
Žalba se odbija.

O b r a z l o ž e n j e

Odlukom Centralne izborne komisije Bosne i Hercegovine, broj i datum gornji, odbijen je prigovor političke stranke Savez nezavisnih socijaldemokrata-SNSD-Milorad Dodik od 28.10.2024. godine kao neosnovan.
Protiv navedene odluke podnositelj žalbe je izjavio žalbu u kojoj navodi da je pobijanom odlukom odbijen prigovor koji se odnosio na to da je na jednom glasačkom listiću, za nivo načelnika, znakom „X" prekriženo ime i prezime kandidata SDA, te da je taj glasački listić kod biračkog odbora na BM 030A008 označen kao nevažeći, a kod Glavnog centra za brojanje kao važeći, pa je na taj način kandidat SDA dobio glas više za sebe. Navodi se da je Centralna izborna komisija BiH tokom izbornog procesa, putem medija, obavijestila birače kako se pravilno glasa, a birači su bili upoznati i na biračkom mjestu o tome, te svako odstupanje od pravilnog glasanja bi prouzrokovalo da glasački listić postane nevažeći, zbog čega je nezakonito bilo utvrđivati daje takav glasački listić važeći jer glasaču nije moglo biti nepoznato kako se pravilno glasa. Centralna izborna komisija BiH je u konkretnom slučaju glasačkom listiću pribavila svojstvo važećeg, čime je na taj način dato organu da arbitrarno prosuđuje šta je važeći, a šta nevažeći glasački listić.
U odgovoru na žalbu Centralna izborna komisija je predložila da se žalba odbije kao neosnovana.

Nakon što je ispitalo osporenu odluku u granicama žalbenih razloga, vijeće Apelacionog odjeljena Suda Bosne i Hercegovine je zaključilo:

Žalba nije osnovana.

Iz stanja spisa proizilazi da je politička stranka Savez nezavisnih socijaldemokrata-SNSD-Milorad Dodik je dana 28.10.2024. godine Centralnoj izbornoj komisiji Bosne i Hercegovine dostavila prigovor za ponovno brojanje u Glavnom centru za brojanje glasačkih listića sa biračkog mjesta O3OAOO8 u osnovnoj izbornoj jedinici Bosanski Petrovac za nivo načelnika općine, koje je naloženo Naredbom Centralne izborne komisije BiH broj: 05-1-07-1-3168-13/24 od 26.10.2024. godine.
Postupajući po navedenom prigovoru, Centralna izborna komisija BiH donijela Odluku kojom se prigovor političke stranke Savez nezavisnih socijaldemokrata-SNSD-Milorad Dodik od 28.10.2024. godine odbija kao neosnovan.
Centralna izborna komisija, nakon što  otkloni uočene nepravilnosti u skladu sa odredbama Izbornog zakona BiH i Pravilnika o provođenju izbora u Bosni i Hercegovini (“Službeni glasnik BiH”, br. 31/24 i 43/24), utvrđuje i objavljuje rezultate izbora. Shodno navedenom, Centralna izborna komisija BiH je dana 24.10.2024. godine donijela Odluku o utvrđivanju i objavljivanju rezultata Lokalnih izbora u Bosni i Hercegovini 2024. godine broj: 05-1-07-1-3423-1/24 od 24.10.2024. godine.
Nakon utvrđivanja i objavljivanja izbornih rezultata, Centralnoj izbornoj komisiji BiH može se podnijeti zahtjev za ponovno brojanje glasačkih listića u roku od 72 sata od dana utvrđivanja i objavljivanja rezultata, na način i u formi kako je propisano odredbama člana 5.30 Izbornog zakona BiH, kao i prigovor na tačnost objavljenih rezultata izbora.
Iz stanja spisa proizilazi da je, na zahtjev političke stranke SDA-Stranka demokratske akcije za ponovno brojanje glasačkih listića na 14 biračkih mjesta u izbornoj jednici Bosanski Petrovac za nivo načelnika općine, donijeta je Odluka broj: 05-1-07-5-2484/24 od 26.10.2024. godine kojom je usvojen predmetni zahtjev, iz razloga što je Centralna izborna komisija BiH ocijenila da postoje opravdani razlozi zbog kojih bi se ponovo brojali glasački listići. Shodno tome, Naredbom Centralne izborne komisije BiH broj: 05-1-07-1-3168-13/24 od 26.10.2024. godine u stavu (1) tačka b) naloženo je Glavnom centru za brojanje da izvrši ponovno brojanje glasačkih listića u osnovnoj izbornoj jednici Bosanski Petrovac na biračkim mjestima 030A001, 030A002, 030A003, 030A004, 030A005, 030A006, 030A007, 030A008, 030A009, 030A010, 030A011, 030A012, 030A013 i 030A014, za nivo načelnika općine.
Ponovno brojanje ovih glasačkih listića vrši se u Glavnom centru za brojanje, u skladu sa odredbama Pravilnika o provođenju izbora u Bosni i Hercegovini („Službeni glasnik BiH“, broj: 27/22 i 66/22).
Postupak ponovnog i ponovnog kontrolnog brojanja glasačkih listića propisan je Pravilnikom o organizaciji rada i utvrđivanju rezultata glasanja u Glavnom centru za brojanje za Lokalne izbore 2024.godime („Službeni glasnik BiH“ broj 66/24).
Odredbom člana 2.18 stav (1) Izbornog zakona BiH propisano je da izborne komisije i birački odbori, osim Centralne izborne komisije BiH, donose odluke natpolovičnom većinom od ukupnog broja članova, osim ako ovim Zakonom nije drugačije određeno.
Cijeneći navode žalbe kojima ukazuje da je na jednom glasačkom listiću, za nivo načelnika, znakom ,,X“ prekriženo ime i prezime kandidata SDA, te da je taj glasački listić kod biračkog odbora na BM 030A008 označen kao nevažeći, a kod Glavnog centra za brojanje kao važeći, pa je na taj način kandidat SDA dobio glas više za sebe ovo vijeće cijeni  da je Centralna izborna komisija BiH pobijanu odluku donijela u skladu sa zakonskim i podzakonskim odredbama, uvidom u cijeli spis predmeta i raspoložive dokaze. Nakon uvida u Zapisnik o ponovnom brojanju glasačkih listića Tima za brojanje od 29.10.2024. godine u Glavnom centru za brojanje, za biračko mjesto 030A008 za nivo načelnika općine, utvrđeno je da je  isti jednoglasno odlučio da je navedeni glasački listić važeći jer je vidljiva namjera glasača da glasa za stranku gdje je i stavio znak ,,X“. Budući da navedeni glasački listić ne sadrži nijednu nepravilnost utvrđenu članom 5.17 Izbornog zakona BiH, te da je Tim za brojanje koji je u konkretnom slučaju birački odbor donio odluku, u smislu odredbe člana 2.18 stav (1) Izbornog zakona BiH, da je oznaka „X" stavljena pored kvadratića jedne stranke tj. kandidata jer je kandidat predložen ispred političke stranke SDA, to je Centralna izborna komisija BiH van svake sumnje utvrdila kojem kandidatu za izbor načelnika općine je birač u konkretnom slučaju dao svoj glas. 
Odredbom člana 5.17 Izbornog zakona BiH propisano je da je glasački listić nevažeći:
1. ako nije ispunjen, ili je ispunjen tako da nije moguće sa sigurnošću utvrditi kojoj je političkoj stranci, koaliciji, nezavisnom kandidatu ili listi nezavisnih kandidata birač dao svoj glas;
2. ako su dopisana imena kandidata; ili
3. ako je označeno više od jedne političke stranke, koalicije, nezavisnog kandidata ili liste nezavisnih kandidata; ili
4. ako se na osnovu oznaka, koje je birač dopisao na glasački listić, kao što je potpis, može utvrditi njegov identitet; ili
5. ako birač označi glasački listić na način drugačiji od onog koji je utvrđen u članu 5.14 ovog Zakona
6. ako ne sadrži otisak pečata, ili
7. ako ga nije potpisao član biračkog odbora.
Iz navedeniih razloga, Centralna izborna komisija BiH je pravilno zaključila da je u konkretnom slučaju glasački listić važeći, jer se vidi jasna namjera birača kom kandidatu daje glas. Iz navedenih razloga jasno proizilazi  da podnositelj žalbe svoju žalbu zasniva na uopštenim, paušalnim žalbenim navodima, pretpostavkama i subjektivnom mišljenju političkog subjekta kojem nedostaje određeni broj glasova da bi ostvario povoljniji izborni rezultat.
Neosanovani su i ničim dokazani navodi podnositelja žalbe da Centralna izborna komisija BiH arbitrarno prosuđuje šta je važeći, a šta nevažeći glasački listić  jer je ocjena da li je neki glasački listić u izbornom procesu važeći ili nevažeći zakonska nadležnost Centralne izborne komisije BiH, a ne njena „samovolja”, shodno članu 5.17. Izbornog zakona BiH.
Odlučna činjenica u konkretnom slučaju je ta da je na spornom glasačkom listiću volja birača jasno iskazana, jer nije obilježen nijedan drugi kandidat za načelnika. Ovako popunjen glasački listić (gdje je oznaka „X" stavljena pored kvadratića jedne stranke ispred koje je predložen taj kandidat omogućava da se sa sigurnošću utvrdi kojem kandidatu za načelnika je birač dao svoj glas, tj. u konkretnom slučaju kandidatu političke stranke SDA. Oznaka „X" pored kvadratića samo jedne stranke tj. jednog kandidata ne predstavlja nikakvo nekontrolisano križanje, već se jasno vidi namjera birača kome daje svoj glas.
Iz navedenih razloga apelaciono upravno vijeće Apelacionog odjeljenja Suda Bosne i Hercegovine,  nalazi da je pobijani zaključak Centralne izborne komisije Bosne i Hercegovine pravilan i zakonit a žalba neosnovana, pa je istu, primjenom odredbe člana 81. stav 1. Zakona o upravnim sporovima Bosne i Hercegovine („Službeni glasnik BiH“ br. 19/02 do 74/10) valjalo odbit

                                                                                                                                                                                                                                                       Predsjednik vijeća              

